
BOSHLANG‘ICH TA’LIMDA INNOVATSION KLASTERGA EHTIYOJ 

Akramova G.R., Бошланғич таълим назарияси  

Bugun barcha sohalarda: iqtisodiyotda, qishloq xo‘jaligida, qurilish sohasiga, sanoatga, 

ishlab chiqarishga tatbiq qilinadigan klaster tizimi, ilm-fan, ta’lim tizimini rivojlantirishga ham 

xizmat qilishi ta’kidlanmoqda.  

(Klaster-tutam, bog‘lam)-axborot xaritasini tuzish yo‘li- barcha tuzilmaning mohiyatini 

markazlashtirish va aniqlash uchun qandaydir biror asosiy omil atrofida g‘oyalarni yig‘ish. 

 “Xalq so‘zi” gazetasining 2019-yil, 28-mart sonidagi “Ta’limda innovatsion klaster 

metodining qo‘llanish imkoniyatlari” nomli maqolada: “Pedagogik ta’lim innovatsion klasteri - 

uzluksiz ta’lim tizimidagi barcha ta’lim turlari, ilmiy tadqiqot institutlari va markazlari, amaliyot 

bazalari, ilmiy va ilmiy-metodik tuzilmalarning bir butunligi bo‘lib, ularning birgalikdagi 

vazifalar taqsimlangan faoliyati pedagogik ta’lim tizimini sifat jihatidan yangi darajaga ko‘tarish 

imkonini beradi. Binobarin, klasterning asosiy maqsadi o‘z tarkibiga kiruvchi ta’limiy-ilmiy 

innovatsion salohiyatni nafaqat yuqori fuqarolik va kasbiy layoqatlilik darajasi bilan balki 

raqobatbardoshligi, yangiliklarni qabul qila olish qobiliyati, yangi ta’lim dastur va 

texnologiyalarini loyihalash hamda amalga oshira olish qobiliyatiga ega zamonaviy ta’lim 

mutaxassislarini tayyorlash uchun birlashtirishdir,” – deb e’tirof etilgan. 

Mazkur maqola muallifi O‘zbekiston Fan arbobi, Toshkent viloyat Chirchiq davlat 

pedagogika instituti rektori G‘.I.Muhamedovning shogirdi U.N.Xodjamqulov “Pedagogik ta’lim 

innovatsion klasterining ilmiy-nazariy asoslari” mavzusidagi doktorlik ishida pedagogik ta’lim 

innovatsion klasteri (PTIK) – muayyan ijtimoiy-geografik hududning raqobatbardosh pedagog 

kadrlarga bo‘lgan ehtiyojini qondirish maqsadida bir-biri bilan o‘zaro manfaatli uzviy aloqadagi 

teng huquqli alohida sub’ektlar, texnologiyalar va ishchi kuchlarining integratsiyalashuvini 

ta’minlovchi mexanizm, deb ta’riflagan. Olim tomonidan “Boshlang‘ich sinflarda 

o‘quvchilarning “ongli o‘qish” ko‘nikmasini rivojlantirishga qaratilgan “Pedagogik ta’lim 

klasteri vositasida o‘qish darslarining samaradorligini oshirish” mavzusida adabiy tur va janrlar 

bo‘yicha turkumlangan didaktik o‘yinlar to‘plami ishlab chiqilgani ham diqqatga sazovor. 

Zotan, aytish mumkinki, bugungi kunda boshlang‘ich ta’lim tizimini rivojlantirishda, sifat 

va samaradorlikka erishishda aynan innovatsion klasterga ehtiyoj katta. 

Ta’lim tizimidagi klaster shaxsni kamol topishi va yetuk kadr bo‘lishiga qaratiladi, uning 

bog‘liqligi – bog‘cha, maktab, litsey, kollej, oliy o‘quv yurti, doktorantura, malaka oshirish kabi 

jarayonlarni qamrab oluvchi butun umr davomidagi ta’lim zanjirini bir-biriga bog‘lanishi bilan 

tizimda yuksalishga asos bo‘ladi. 

Ta’lim turlari orasida uzviylik mavjud, ammo zanjirning alohida bo‘g‘inlari ichida katta 

uzilishlar ko‘zga tashlanadi. Masalan, maktabgacha ta’limdan bola maktabga borib o‘qishni 

boshlaydi. Maktabgacha ta’lim muassasasi tarbiyachisi, pedagogi o‘zi tarbiyalagan bolaning 

maktabdagi o‘qish holati bilan qiziqmaydi.  

Xuddi shu kabi maktabni, kollejni yoki akademik litseyni o‘quvchi tugatib oliy ta’limga 

o‘qishga kiradi, maktablardan necha foiz o‘quvchi oliy ta’lim muassasasiga kirganligi hisob 

kitob qilinadi-yu, ammo institutda qanday o‘qiyotganligiga e’tibor kamroq, nazarimda.  

Oliy ta’limni talaba muvaffaqiyatli tugatib, ishlab chiqarishda faoliyatni boshlaydi. Necha 

foiz talaba ishga kirgani monitoring qilinadiyu, ularning keyingi faoliyati xususida ba’zi-ba’zida 

qiziqib qolamiz, xolos.  

Malaka oshirishda ham shu holat takrorlanadi: 1 oy yoki, 2 oy davomida tinglovchilar 

o‘qib sertifikatni olgach, faoliyatiga qaytadi. Malaka oshirishda olgan innovatsion bilimini o‘z 

faoliyatida qo‘lladimi, yoki yo`qmi, yoxud ish jarayonida biror o‘zgarish bo‘ldimi bu monitoring 

qilinmaydi. Demak, bu yerda ham uzilishlar vujudga kelmoqda. 

Boshlang‘ich ta’limda innovatsion klasterni joriy etish ta’lim muassasalarining 

raqobatdosh tarkibiy bo‘linmalari bir-birlariga qo‘llab-quvvatlovchi ta’sir ko‘rsatadi.  

Ya’ni, bir vaqtning o‘zida raqobat muhitida bo‘lish bilan birga, ular raqobat qoidalariga zid 

ravishda rivojlanish uchun bir-birlariga "yordam berishlari" kerak. 

 


